
haMsAShTakam

હંસાષ્ટકમ્

બ્રહ્માહં સત્સ્વરૂપં ચિતિસુખમવિદન્ માયયાઽઽક્ષિપ્યમાણઃ,
તત્સમ્પર્કાપનુત્ત્યૈ શરણમુપગતઃ સદ્ગુરું જ્ઞાતતત્ત્વમ્ ।
શ્રાવં શ્રાવં તદુક્તીશ્ચિરતરમનનાપાસ્તદુસ્તર્કજાલઃ,
સાક્ષાત્કારૈકશેષાદ્વિગલિતનિખિલોપપ્લવોઽહં સ એવ॥ ૧॥
મૃત્પિણ્ડં નીડમાપ્યાસ્થિરચિતમનિલાન્દોલિતં રન્ધ્રપૂર્ણં,
હંસાશ્રિત્ય પ્રમાદ્યઁસ્ત્યજસિ યદિ સુખાવાપ્તિહેતું વિચારમ્ ।
વર્ષૈરલ્પૈરમુષ્મિન્ વિદલતિ વિતથીભૂતતત્સ્થૈર્યયત્નો,
વિસ્મૃત્યોચ્ચૈર્ગતિં  સ્વાં ત્વમશરણતયાઽધઃપતન્ શોચિતાસિ॥ ૨॥
હંસ ત્વાં બન્ધુકામાં પ્રકૃતિમિહ  ગુણૈશ્ચિત્તદેશેઽસુસિક્તે
પ્રાગુપ્ત્વા કર્મબીજં મધુરકટુફલં વ્યસ્ય સંસારવૃક્ષમ્ ।
દ્વેષેપ્સામોહજાલં વિમતવસુવપુર્ગ્રન્થિ - વિસ્તારયન્તીં
દૃષ્ટ્વા કૃત્વા  હતાશાં સુખમયમભયમાનસં મા પ્રહાસીઃ॥ ૩॥
પ્રક્ષીણે મેઘવૃન્દે વિરમતિ ચ વૃષે સ્વામિનો નિઃસ્પૃહત્વાત્,
અશ્રોતવ્યે દ્વિજાનાં વચસિ ચ શિખિનાં નીરજસ્યાત્મલાભે ।
કાલે સત્ત્વાન્યભાવં ગમયતિ ચપલોન્મેષણે ક્વાપિ યાતે,
યોગ્યાલોક્યસ્વરૂપશ્ચિરમધિશયિતં માનસં હંસ મુઞ્ચ॥ ૪॥
સર્વેષ્વઙ્ગેષ્વવિન્દન્  ખગતિષુ વિહિતાન્વેષણો વન્ધ્યયત્નો
વિશ્વાસાદાપ્તવાચાં જલવપુષિ ભૃશં ભ્રાન્તવાન્ માનસે ચ ।
વિજ્ઞાને તં વિવેક્તું સુચિરમનુસરન્ ત્વાં વિદેહેષ્વપશ્ય-
ન્નદ્યાનન્દૈકતાનં સકલકલતયા નિશ્ચિતં હંસમીક્ષે॥ ૫॥
શાખાઃ સર્વાગમાનાં સતતમધિવસન્ જ્ઞાત આરણ્યકોક્ત્યા,
ક્રામદ્ભિઃ સપ્તભૂમીઃ પવનવિજયિભિર્યોગમાર્ગેઽનુયાતઃ ।
સન્દૃષ્ટસ્તારનાદશ્રુતિમનુસરસો મૂર્ધ્નિ  પદ્મે નિરીહ-
શ્ચિત્તાનન્દસ્વભાવો લસદતુલગતિર્હન્ત લબ્ધઃ સ હંસઃ॥ ૬॥

ચિત્રં નિષ્પક્ષપાતોઽતિશયવિશદભા નિત્યમુક્તોપભોગો
વ્યાહત્યાદૌ ત્રિમાત્રં પદમમૃતફલં સર્વદાઽઽસ્વાદ્ય તૃપ્તઃ ।
યોગાઙ્ગોપાસ્તિશુદ્ધૈશ્ચિરમનુહસં  વીક્ષિતો દિવ્યવન્યાં
હંસોઽદ્ય સ્વાન્તરઙ્ગે  વિહરતિ સતતં ચિત્રકૂટસ્થરૂપઃ॥ ૭॥
જાતિં  શ્લાઘ્યામનિચ્છન્ વિગલિતકુતુકઃ પ્રાંશુવંશેષુ વસ્તું
પુન્નાગેભ્યો વિરક્તઃ કુરવવિરસધીર્નિઃસ્પૃહો   બન્ધુજીવે ।
રમ્ભાયાં વીતલોભઃ કુવલયમભજન્ મુક્તપદ્માનુરાગો
હંસઃ સમ્પ્રત્યશોકે વિરચયતિ પદં માધવસ્ય પ્રસાદાત્॥ ૮॥
સોપાનં સાઙ્ખ્યયોગોપનિષદભિહિતાર્થાનુભૂતિક્રમાણાં
સાહિત્યોલ્લાસસીમાગતસરલતરશ્લેષસૌન્દર્યસારમ્ ।
જ્ઞાત્વા હંસાષ્ટકં મેઽવહિતશુચિમનોવૃત્તિભિઃ પૂર્ણકામા
ભૂયાસુર્વીતમોહા ઇતિ તમનુભવન્ વક્તિ ગઙ્ગાધરઃ  શમ્॥ ૯॥
ઇતિ શ્રીવિદ્વદ્વર મનવલ્લી શ્રીગઙ્ગાધરશાસ્ત્રીવિરચિતં
હંસાષ્ટકં સમ્પૂર્ણમ્ ।

